Date — 25/12/2025 Time - 18:30 -18:40 Hrs

AKASHVANI AIZAWL

HEADLINES ( EVENING )

1. Larsap General Dr Vijay Kumar-an Krismas pualin Mizoram mipuite
duhsakna a hlan.

2. Krismas Urlawk ni leh zan chu Aizawl khawpui-ah buaina leh harsatna
lian tham awm lovin boruak muanawm tak hnuaiah hlim taka lawm a
ni.

3. Sairang leh Guwahati inkar a rel tlan hun tihdanglam a ni.

4. Prime Minister Narendra Modi-a’n Sansad Khel Mahotsav hnuaiah

infiammi tha tak tak, sang tel chher chhuah a ni tawh, a ti.

GUV CHRISTMAS MESSAGE

Mizoram larsap General Dr Vijay Kumar chuan Krismas pualin Mizoram
mipuite duhsakna a hlan.

He hunpuiah hian tunhma zawng aia nasain mahni thinlung kawngkharte
hawng thar a, mirethei leh chanhai, riangvai, damlo leh beihvaite tana malsawmna
nih tum theuh turin Larsap hian mipuite a chah a, mitinin an thil neih ang ang-eitur,
silhfen, hun leh tha emaw, nui hmel ringawt pawh ui lova, muanna, hmangaihna leh
remthu thlen tirtu nih tum theuh turin a ngen a ni. Larsap chuan he hunpuiah hian
chhungkaw tinte lawmna leh remna chuan tuamin Pathian khawngaihna chuan tuam
se, he hun hi chhan engemaw avanga inhmu thiam lo te inngaihdamtawn na’nte,
inlaichinna tih chak deuh deuh na’n leh mamawhtute chhawmdawl na’nte hman ni
se tiin a beisel thu a sawi a ni.

Kum thar lo awm turah pawh Mizoram mipuite duhsakna a hlan a. Kumthar
2026 hi mitin tan hmasawn kum ni se, hun remchang tha tak lo langin, loneitute leh
hnathawktute'n thlawpna hmu se, kohhran leh pawl hrang hrangte'n khawngaihna leh
lainatnain kaihruai se, Mizoram chu ram mawi tak remna leh muanna awmna hmun
ni zel thei se tiin Larsap chuan a sawi a ni. In chhung luma chhungte kianga hunpui
hmang ve thei lo tur midangte tana rawngbawlna hna thawk mek - dan kengkawhtu,
ram venhim hna thawktu, doctor, nurse leh nitin mamawh phuhru tura duty zawng
zawngte zahna chibai a buk bawk a ni.

CHRISTMAS

Nimin Krismas Urlawk ni leh zan chu Aizawl khawpui-ah buaina leh harsatna
lian tham awm lovin boruak muanawm tak hnuaiah hlim taka lawm a ni.

Aizawl district SP Pu Zosangliana'n Akashvani Aizawl News a hrilh danin
nizan zankhua-in buaina chhuak report a awm lova. Boruak muanawm tak hnuai-ah
Krismas Urlawk zan lawmna hun hman a ni. Police-te hian Aizawl khawpui hi Zone
4-ah thenin Officer 2 zelin bial khat an vil a, SDPO pahnihin an bial, chhim lam leh
hmar lam an vil bawk a. Chu chu SP-in a vai-in a vil leh a. Hei bakah hian veng
tinah buaina chhuak thei vengin khawtlang hruaitu leh tlawmngaite an duty zankhua
bawk a ni. SP chuan nizanah hian halpuah leh halmawi hal report a awm loh thu a
sawi bawk. Police te hi lirthei hmanga khawpui fang (mobile patrolling) an awm
rualin ke a kal a, an bial chhung fang kual (foot patrolling) an awm bawk a tlaivarin
an duty a ni.

Police report hriat theih chinah Bawngkawn Police Station-ah mipa 10 zet an
man chu tantir an ni a. An zinga mi 6-te chu zurui khawlaia insual buai an ni a, mi 4
te chu khawlai a zu ruth vanga man an ni. Aizawl Police Station-ah mi 2 man an
kawl a, rukruk vanga man ve ve an ni a. Aizawl khawpui chhunga Police station
dangah tang an awm lo ni a hriat a ni.

Lunglei-ah pawh Police, YMA/VDP te uluk leh zualin an duty a, Lunglei
khawpui chhung hi Zone 2 ah then a ni a, Zone 2 te hi Dy.SP ten an ho a, Zone
hnuaiah hian Sector 7 ah then leh an ni. Lunglei khawpui chhung bakah hian Lunglei
District chhung khawpui pawn ni si a Police Station te — Tlabung Police Station,
Lungsen Police Station leh Bunghmun Police Station te pawhin anmahni bial
theuhah ralmuang taka hunpui an hman theih nan duty ngawrh takin an kal pui a ni.
Champhai-ah pawh executive magistrate te bakah Police leh excise & narcotics
hnathawkte ngawrh takin an duty a. YMA branch tin pawh an veng leh khua theuhah
buaina awm thei tur vengin an duty bawk a ni. Lawngtlai-ah pawh nizan urlawk
zanah boruak a muanawm a, khawi hmun atang mahin boruak duhawnlo lian tham
thleng hriattur a awm lova. Police te zankhua-in khawlai ah an duty bakah Branch
YLA ten an huamchhung theuhah boruak duhawm lo thleng palh thei an veng bawk.

Kolasib district-ah pawh Krismas urlawk zan hi muanawm taka hman a ni a.
Kolasib district chhunga Police Station 4 leh outpost-ah te harsatna lian tham report
a awm lova, Vairengte Police Station a thawkte’n zurui buaina siam hlauhthawnawm
mi 3 an khawm tih loh chu thil duhawm lo thleng a awm lo.

Nizanah khan Krismas urlawk pualin kohhran hrang hrang Biak-in tinah
Pathian biak inkhawm a awm a. Isua Krista pianna lam thu leh hla hmanga hun
hman a ni a. Kohhran tam tak chu inkhawm banah an lengkhawm zui bawk a ni.
Catholic kohhran chuan tualchhung kohhran hrang hrangah 'mass thianghlim' an
buatsaih a. Aizawla Catholic biak-in pui ber, Christ the King Cathedral, Kulikawnah
zan dar 11.30 ah mass hi buatsaihin zanlai pela kalpui a ni a, puithiam indaih loh
avangin kohhran thenkhatah chuan zanlai a ti lovin dar 8 bawr velah buatsaih a ni
thung.

Vawiin, khawvel chhandamtu Isua Krista pian champhaphak (Krismas) chu
khawvel hmun dangte ang bawkin Aizawl leh Mizoram hmun tinah hlim taka lawm
a ni a. Kohhran tam ber chuan Krismas ni hi Pathianni anga hmangin biak-inah thu
leh hla a Pathian fakin an inkhawm a. Isua Krista pianna lam hawi a hun hman a ni.



Inkhawm bana lengkhawm pawh kohhran engemawzat an ni. Kohhran tam ber
chuan thingpui ruai an theh a, naktuk lamah Krismas ruaipui an theh ang. He tih lai
hian tualchhung kohhran thenkhat chuan vawiinah Krismas ruai an theh thung a,
naktuk lama ruai nawn turte pawh an awm a ni.

Lungleiah pawh Kohhran hrang hrangte’n Krismas hi vawiin khan an lawm a,
chawhma inkhawmah Kristian Hlabu ami, responsive reading te chhiar rual a ni a.
Sermon bakah zaipawl zaite ngaihthlak a ni. Inkhawm banah thingpui leh a hmeh
Kohhranho te’n an kilza a ni. Chawhnu lamah zaikhawm a hun hmangte an awm
bawk.

PM ATTENDS C’MAS SERVICE

President Droupadi Murmu, Vice President C.P. Radhakrishnan-a leh Prime
Minister Narendra Modi-a ten ram khua leh tuite hnenah Krismas chibai an hlan a,
President Murmu-i chuan Krismas chu mihringte tana Lal Isua Krista inpekna hriat
thar lehna hun anih thu sawiin muanna, lungrualna, intluk tlanna leh midangte tana
inpekna pawimawhzia, mitinin an hriat thar lehna hun a ni, a ti.

Prime Minister Narendra Modi-a chu tukin khan Delhi-a Cathedral Church of
the Redemption-a Krismas inkhawmah a tel a, Krismas chuan inlungrualna leh
midangte duhsakna, mitin thinlungah thlen se a duh tih a sawi.

AIR NEWS

Chanchinthar hi Akashvani Aizawl atanga puan a ni a. AIR News Aizawl
Youtube Channel, All India Radio News Aizawl Facebook page leh
newsonair.gov.in ah te chanchinthar hi ngaihthlak leh chhiar theih a dah a ni.

Naktuk zing dar 7 leh a chanve ah Chanchinthar puan leh a ni ang.

TRAIN TIMINGS

Sairang leh Guwahati inkar a rel tlan hun chu tihdanglam a ni.

Sairang leh Guwahati inkar rel tlan hun tihdanglam hi nakum January ni 1
atanga hman tan tur a ni a. Rel chhuah hun leh thlen hun hi ruahman ang chuan
Sairang atangin zing dar 6-ah a chhuak tawh ang a, Guwahati chu zan dar 7 leh a
chanve-ah a thleng ang. Chutiang bawkin Guwahati atangin Sairang panin zing dar
6-ah a chhuak ang a, tlai lam dar 7 leh a chanve-ah Sairang a thleng dawn a ni. Hemi
hma November ni 24 khan Chief Minister Pu Lalduhoma chuan Railway Minister Pu
Ashwini Vaishnaw nena Delhi-a an inkawmna-ah rel kal hun chungchang hi an sawi
dun a. Hemi ni veka sorkar thuchhuahin a sawi danin Sairang atanga Guwahati
thleng rel kal mek chu passenger-te awlsam zawkna turin Guwahati hi zing dar 4:30
a thleng thla hman tura a kal hun siamrem Chief Minister hian a rawt a. Railway
Minister rawtna hi a lo pawm ni a tarlan a ni.



Northeast Frontier Railway (NFR) thupuangtu, chief public relations officer
Kapinjal Kishore Sharma chuan rel tlan hun tihdanglam a nih thu hi Akashvani
Aizawl News a hrilh a. Rel tlan hun siamtharah hian Vistadome coach dah belh a nih
thu a sawi bawk a. Vistadome coach hi a tukverh darthlalang lian tak leh a chung
darthlalang bawk, rel a zinte tana khaw thlirna nuam leh remchang tak a ni a. Air
condition a nih bakah LED light hmanga a chhung tihen, thutna pawh duh ang thala
tihvir theith a ni. Hetiang coach hi Mumbai leh Goa inkarah te Kalka leh Shimla
inkarah te an dah thin a ni.

JOURNALIST DEMISE

Chanchinbumi NI. Ezrela Dalidia Fanaipari Fanai (41) chu tukin dar 10 vel
khan Aizawl Khatla a a chenna inah thi a hmuh a ni a, vawiin chawhnu khan vuiliam
a ni.

Ezrela Dalidia Fanaipari Fanai hi a chhungte’n an biak tlang theih loh avangin
an ngaih tha lovin tukin khan amah chauha a chenna inah an kal chilh a. Kawngkhar
chhung lam atanga a inkalh avangin an kar chhia a, a ruang hi an va hmu ta a ni. A
ruang hi a chhungte ngenna angin post mortem examination tih a ni lova. A hmuna
endiktu Police-te chuan midang kutthlak a nih rinhlelhna an hmuh loh thu an sawi a.
Tun hnai a a nu leh a nuteii an thih hnu-ah rilru hahna nasa tak a nei ni a sawi a ni. A
ruang hi Dawrpui venga a nu laizawn Pi Sangdeli te inah la-in hetah hian chawhnu
dar 2 khan vui a ni a. A nu Pi Lalhmerliani Fanai thlanah phum a ni.

Dalidia ti a koh Ezrela Dalidia Fanaipari Fanai hi journalism zir chhuak a ni a.
Indian Institute of Mass Communication, New Delhi-a journalism a zir hnu-in Jamia
Millia Islamia University, New Delhi-ah ‘Conflict Analysis and Peace Building’ a
zir leh a ni. Tunah hian India Today North East leh Aizawl Doorkdarshan-ah te a
thawk mek a. A hma lamah East Mojo a a lo thawh tawh bakah All India Radio
Aizawl Regional News Unit-ah kum 4 zet a lo thawk tawh bawk a. Sorkar hriat
chanchinbumi (accredited journalist) a ni a, Mizoram Journalists Association (MJA)
member a ni bawk.

PM ON SANSAD KHEL MAHOTSAV

Prime Minister Narendra Modi-a’n Sansad Khel Mahotsav hnuaiah infiammi
tha tak tak sang tel chher chhuah a ni tawh, a ti. Vawiina video conferencing atanga
Sansad Khel Mahotsav a hmanpuinaah he thu hi sawiin Sansad Khel Mahotsav
chuan nasa takin hma a sawn a ni, a ti a, sports kutpui chu thalaite chakna hmanga
ram hmasawn dinna tur ban nghet tak a ni chho mek a ni, a ti.

Pu Modi-a chuan kum 2030-a Ahmedabad-a India-in Commonwealth Games
a thlen hunah India chu khawvel pum mit fukna a ni dawn tih sawiin kum 2036
Olympics pawh India-a nghah a nih theihna tur kawng pawh zawn mek a ni, a ti a,
nu leh pate chu an fate, infiamna lam phur pui tura chahin infiamna chu zirna peng
pakhat chauh nilovin taksa leh rilru tihriseltu a ni, a ti.

